
Ganeshaksharamalika Stotram Gitam

గణేశాక్షరమాలికాస్తోత్రగీతమ్

(వేఙ్కటసుబ్రహ్మణ్యకృతం  గణేశాక్షరమాలికాస్తోత్రం  అథవా గణేశాక్షరమాలికాగీతమ్)

అగజాప్రియసుత  వారణపతిముఖ షణ్ముఖసోదర భువనపతే
శుభసిద్ధి వినాయక సిద్ధివినాయక  సిద్ధివినాయక  పాలయమాం -

శుభసిద్ధివినాయక  పాలయమామ్ । ౧
ఆగమశతనుత మారితదితిసుత మారారిప్రియ  మన్దగతే  । ౨
ఇజ్యాధ్యయనముఖాఖిలసత్కృతి పరిశుద్ధాన్తః   కరణగతే । ౩
ఈర్ష్యారోషకషాయితమానసదుర్జన   దూరపదామ్బురుహ । ౪
ఉత్తమతరసత్ఫలదానోద్యత బలరిపుపూజిత శూలిసుత । ౫
ఊహాపోహ విశారద సంయమివర్గకృతాభయ  ఢుణ్ఢివిభో  । ౬
ఋద్ధిసుఖాభయవిశ్రాణనజనితాతులకీర్తి   చయైకనిధే  । ౭
రూక్షాక్షరతతిభర్త్సిత దుర్గతవిత్తవినాశన  విఘ్నపతే । ౮
లుప్తజగద్భయ దివ్యగదాయుధ పోషితదీనజనామిత భో । ౯
లూతాతన్తు సరూపజగచ్చయనిర్మితిదక్షదృగన్త విభో । ౧౦
ఏణాఙ్కార్ధవిభూషితమస్తక  లమ్బోదర గజదైత్యరిపో  । ౧౧
ఐశ్వర్యాష్టకనియతనికేతన  పుణ్డ్రోజ్జ్వల   శుభదివ్యకర । ౧౨
ఓతం ప్రోతమిదం  హి జగత్త్వయి స్రజ్యహివత్పరిపూర్ణసుఖే   । ౧౩
ఔదాస్యం మయి విఘ్నతమః కులమార్తణ్డ ప్రభ  మా రచయ । ౧౪
అఙ్ఘ్రియుగే  తవ సన్తతసద్రతిమాశు  విధత్స్వ గణేశ మమ । ౧౫
అశ్వస్తనగృహదారసుహృద్భవబన్ధం  విగలయ మే త్వరయా । ౧౬
కమనీయామితశోణిమదీధితి సన్ధ్యా  భీకృతదిగ్వలయ । ౧౭
ఖణ్డితభణ్డ  సహోదరనిర్మిత విఘ్రశిలామలశీల  గురో । ౧౮
గన్ధర్వామరకిన్నరనరగణపూజితసజ్జన   దివ్యనిధే । ౧౯
ఘుముధుమితాఖిలవిష్టపదివ్యమద  స్రుతిరాజితగణ్డయుగ   । ౨౦
ఙర (౨౫)తత్వాత్మక వేదదలామ్బుజమధ్యగతారుణశోభతనో । ౨౧
చఞ్చలఘోణసముద్ధృత  పీతోజ్ఝిత  జలపూరితవారినిధే । ౨౨

1



గణేశాక్షరమాలికాస్తోత్రగీతమ్

ఛాయాసహచర కోటిసుభాస్వర నిఖిలగుణాకర సన్మతిద । ౨౩
జమ్భారిప్రముఖామర  పుష్కర దివసకరాఙ్కుశకర వరద । ౨౪
ఝఞ్ఝానిలమదదూరీకృతిచణ  కర్ణానిలధూతాభ్రచయ   । ౨౫
జ్ఞప్తిసదానన్దాత్మక    నిజ వరరదభాన్యక్కృతశీతకర । ౨౬
టఙ్కాయుధవర మస్తకఖణ్డన  యత్నవిచిత్రితభీతసుర  । ౨౭
ఠాన్తాబ్జాలయవదనాలోకావిస్తరకామేశ్యా  దయిత । ౨౮
డోలాయితరవి శశధరమణ్డలతాలాతోషిత  సాన్ధ్యనట  । ౨౯
ఢక్కావాదనతుష్టామరగణ  బృంహిత శిక్షితలోకతతే । ౩౦
ణాన్తతదర్థ పదార్థ మహార్థద  పాలయ మాం కరుణాలయ భో । ౩౧
తూలోపమవిభ్రామితభూధర  నిశ్వాసానిల లోకపతే । ౩౨
థార్ణవజలతతి  ఫూత్కృతి విశదితమణివర భాస్వరితాణ్డచయ  । ౩౩
దరవర్ణాత్మమనూత్తమశీలివితీర్ణ  దురాపపుమర్థతతే  । ౩౪
ధర్మైకప్రియ   ధార్మికతారక మోదకభక్షణ నిత్యరత । ౩౫
నానాలోకనివాసి మనోరథలతికామాధవదృక్ప్రసర । ౩౬
పరమాశ్చర్యానుపమమనోహరవిహరణ పోషితలోకతతే । ౩౭
ఫాలవిలోచన ఫణివరభూషణ ఫలతతితర్పితకామచయ । ౩౮
బాలేన్దుజ్జ్వల   ఫాలలసచ్ఛవి తిర్యక్పుణ్డ్రావలిలలిత  । ౩౯
భగణాభామిత మణివరభూషిత భస్మోద్ధూలితచారుతనో  । ౪౦
మూషికవాహన మునిజనపోషణమూర్తామూర్తోపాధ్యగత । ౪౧
యామునవారివిహారిసమర్చితయాతాయాతక్లేశహర  । ౪౨
రతిపతిపూజిత లావణ్యాకర రాకేన్దుజ్వలనఖరాలే  । ౪౩
లవణరసానన్తరజలనిధివర సుమణిద్వీపాన్తరసదన । ౪౪
వారాణస్యావాసకుతూహల చిన్తామణిసాక్ష్యాద్యభిధ । ౪౫
శఙ్కరతోషిత దమయన్త్యర్చిత రాఘవపూజిత రతివరద । ౪౬
షడ్గుణరత్నాకర  లమ్బోదర బీజాపూరప్రియ  సుముఖ । ౪౭
సర్వకృతి ప్రథమార్చిత  గౌతమపత్నీసేవిత యమికులప । ౪౮
హేరమ్బాశ్రితపాలన  చామరకర్ణ సుజమ్బూఫలభక్ష । ౪౯
లక్ష్మీపతిమహితాతులవిక్రమ  రోహితతాతాఖిలవరద । ౫౦
క్షేమం కురు జగతామఖిలార్థద  వేఙ్కటసుబ్రహ్మణ్యనుత  । ౫౧
ఇత్థమియం  పణ(౫౧)వర్ణమణిస్రక్   సిద్ధిగణాధిప  పదకమలే ।
నిహితా యే హ్యనయా స్తోష్యన్త్యాప్స్యన్త్యఖిలార్థాంస్త్వరయా    తే ।

(శుభసిద్ధివినాయకేతి  పఙ్క్తిద్వయం  ప్రతిపఙ్క్త్యన్తం    సంయోజ్య గీయతే)
Footnote : After each line numbered 2-51,

sing the two lines given in the first verse,

starting withశుభసిద్ధివినాయక
ఇతి వేఙ్కటసుబ్రహ్మణ్యకృతం  గణేశాక్షరమాలికాస్తోత్రం  (గీతమ్) సమ్పూర్ణమ్  ।

